
Dirgelwch ffantastig
(Llythyr Paul at y Colosiaid_12)

Dw i'n falch o gael dioddef drosoch chi. Dw i’n cyflawni yn fy nghorff i beth o’r dioddef sydd ar ôl – sef ‘gofidiau’r Meseia’ – a hynny er mwyn ei gorff, yr eglwys. 25 Dw i wedi dod yn was iddi am fod Duw wedi rhoi gwaith penodol i mi, i gyhoeddi’r neges yn llawn ac yn effeithiol i chi sydd ddim yn Iddewon. 26 Dyma’r cynllun dirgel gafodd ei gadw o'r golwg am oesoedd a chenedlaethau lawer, ond sydd bellach wedi ei ddangos i bobl Dduw. 27 Mae Duw wedi dewis dangos fod y dirgelwch ffantastig yma ar gyfer pobl o bob cenedl. Y dirgelwch ydy bod y Meseia yn byw ynoch chi; a dyna’r hyder sydd gynnoch chi y cewch chi ran yn y pethau gwych sydd i ddod! 
28 Dyn ni’n cyhoeddi’r neges amdano, ac yn rhybuddio a dysgu pawb mor ddoeth ag y gallwn ni. Dyn ni eisiau cyflwyno pawb i Dduw yn ddilynwyr aeddfed i’r Meseia. 29 Dyna pam dw i’n gweithio mor galed gyda’r holl egni mae e'n ei roi i mi. (1:24-29)
Yma mae Paul yn dewis rhannu hefo’r Colosiaid ychydig am yr hyn oedd o wedi ei ddioddef ar ran yr eglwys. Cofia ei fod yn sgwennu o’r carchar, a bod Timotheus ac Epaffras ei hunain wedi treulio amser yn y carchar hefyd (Hebreaid 13:23; Philemon 1:23). Doedden nhw ddim yn y carchar am eu bod nhw wedi gwneud drwg, ond am eu bod nhw wedi pregethu am Iesu Grist. Roedd gan Paul waith clir i’w wneud ar ran yr eglwys. Roedd Duw wedi ei ddewis i rannu Ei neges yn llawn ac effeithiol.
Mae yna rai sy’n galw ei hunain yn Gristnogion sy’n dewis a dethol pa rannau o’r Beibl mae nhw am ddweud sy’n wir; mae nhw hefyd yn dewis a dethol pa rannau mae nhw’n ei dderbyn a pha rannau mae nhw’n wrthod. Rhyw ‘pick and mix’ ydy eu ‘Cristnogaeth’. Dydy’r bobl yma ddim eisiau derbyn yr efengyl go iawn, dim ond y darnau ohoni sy’n ffitio i mewn hefo’u bywydau nhw. Ond nid dyna ydy neges Paul; rhaid pregethu a derbyn yr efengyl i gyd – yn llawn – nid dim ond darnau ohoni. Roedd gan Paul ddau bwrpas,

· Cyhoeddi’r neges yn llawn ac effeithiol (adn.25)

· Paratoi dilynwyr aeddfed (28)

Aeddfedu...tyfu, datblygu a gwella, callio. Wrth fynd yn hynach, y gobaith ydy bod plant yn ‘aeddfedu’, nid mynd yn dalach yn unig ond callio; dysgu pethau newydd a defnyddio’r wybodaeth newydd yn ddoeth er eu lles eu hunain ag eraill. Roedd Paul eisiau gweld dilynwyr aeddfed yn Colosae. Roedd o eisiau i’r Cristnogion newydd yma ddal eu gafael yn dynn ym mhopeth roedd Epaffras wedi ei ddysgu iddyn nhw am Iesu, a defnyddio’r wybodaeth i gael perthynas fyw hefo Iesu Grist. Gwnaeth Paul yn glir yn ei neges bod Iesu (Y Meseia) yn  byw ynoch chi (sef pob un sy’n credu)!
Mae’n werth nodi hefyd rhai o nodweddion ‘athro’ (nid athro ysgol, ond un sy’n abl i dy ddysgu di am Iesu) neu weinidog da. Byddan nhw’n fel Paul yn cyhoeddi’r neges yn llawn ac effeithiol; yn dymuno paratoi dilynwyr aeddfed, ac er mwyn gwneud hyn byddan nhw’n  rhybuddio a dysgu. Fyddan nhw’n dy rybuddio di yn erbyn athrawon ffals a chelwydd, ac yn dy ddysgu di am bethau Duw.
Nid dilyn rheolau na ffordd o fyw arbennig ydy Gristnogaeth. Mae Iesu Grist yn fyw, a perthynas real hefo’r Iesu byw yma ydy Cristnogaeth. Does dim un crefydd arall yn honni rhywbeth mor ffantastig a rhyfeddol â hyn. 

